
	        3-берене. Анык эмес (жалган) маалыматтарды жайылтууга тыюу салуу
      1. Кыргыз Республикасынын интернет-мейкиндигинде анык эмес (жалган) маалыматтарды жайылтууга жол берилбейт.

      2. Кыргыз Республикасынын интернет-мейкиндигинде мындай маалымат биринчи пайда болгон убакыт анык эмес (жалган) маалыматтар жайылтылган убакыт болуп саналат.

      3. Ар-намысына, кадыр-баркына жана ишкер беделине шек келтирген анык эмес (жалган) маалымат жайылтылды деп эсептеген ар бир адам Интернет тармагындагы сайттын ээсине же Интернет тармагындагы сайттын баракчасынын ээсине, баракчадан же сайттан анык эмес (жалган) маалыматты токтоосуз (кайрылган учурдан тартып 24 сааттын ичинде) алып салууну жана мурда жарыяланган анык эмес (жалган) маалыматты жокко чыгаруучу маалыматты жарыялоо жөнүндө талап менен кайрылууга укуктуу.

        Өзү жөнүндө анык эмес (жалган) маалыматты жарыялоого байланыштуу укуктары жана эркиндиктери бузулган жак, анык эмес (жалган) маалыматтарды алып салуудан баш тартылган же анык эмес (жалган) маалыматтарды алып салуу убактысы бузулган учурда, Министрлер Кабинети тарабынан аныкталган тартипте Интернет тармагындагы сайттын ээсинин же Интернет тармагындагы сайттын баракчасынын ээсинин иш-аракеттерине даттанууга, анык эмес (жалган) маалыматтарды алып салууну жана сайттын же сайттын баракчасынын ишин токто турууну талап кылууга укуктуу. Сайттын же сайттын баракчасынын иши эки айга чейинки мөөнөткө токтотулушу мүмкүн. Сайттын же баракчанын ээси сайт же сайттын баракчасы убактылуу токтотулган мезгилде, Интернет тармагына жаңы сайт же сайттын баракчасын ачууга укуксуз.

4. Өзү жөнүндө анык эмес (жалган) маалыматтарды жарыялоого байланыштуу укуктары жана эркиндиктери бузулган жак, анык эмес (жалган) маалыматтардын жарыяланганына байланыштуу келтирилген зыяндын ордун толтурууну сот тартибинде талап кылууга укуктуу. Мында ордун толтуруунун көлөмү өлчөмдөш болушу керек.

5. Интернет тармагындагы маалыматка же сайтка же сайттын баракчасына жеткиликтүүлүк анык эмес (жалган) маалымат өчүрүлгөн (алып салынган) шартта сайттын же сайттын баракчасынын иши токтотулган мөөнөт өткөндөн кийин жаңыланат, же болбосо мыйзамдуу күчүнө кирген соттун чечими менен кайра иштей баштайт.

	            31-берене. Интернет тармагындагы сайттын ээсинин же Интернет тармагындагы сайттын баракчасынын ээсинин аракеттерине даттануунун тартиби

1. Интернет тармагында ага карата анык эмес (жалган) маалымат таркатылган арыз ээси Интернет тармагындагы сайттын ээсине же сайттын баракчасынын ээсине сайттан же сайт баракчасынан анык эмес (жалган) маалыматты алып салуу жана мурда жайгаштырылган анык эмес (жалган) маалыматты жокко чыгаруучу маалыматты жайгаштыруу жөнүндө арыз менен кайрылууга укуктуу.  

Маалыматты алып салуу жөнүндө арыз маалыматтын анык эмес (жалган) экендигин негиздеген фактыларды камтууга тийиш.

2. Интернет тармагындагы сайттын же сайттын баракчасынын ээси арыз ээсинин арызын арыз ээсинин анык эмес (жалган) маалыматты алып салуу тууралуу талабы келип түшкөн күндөн тартып үч күндүн ичинде карап чыгууга милдеттүү.

3. Интернет тармагындагы сайттын же сайттын баракчасынын ээси сайттан же сайттын баракчасынан анык эмес (жалган) маалыматты алып салуу жана аны жокко чыгаруу жөнүндө маалыматты жайгаштыруу боюнча аракеттерден баш тарткан учурда, арыз ээси Кыргыз Республикасынын Министрлер Кабинети аныктаган ыйгарым укуктуу мамлекеттик органга жазуу жүзүндө же электрондук түрдө арыз менен кайрылууга укуктуу.

4.  Анык эмес (жалган) маалыматты алып салуу тууралуу арызды кароо административдик иштер жана административдик жол-жоболор жөнүндө мыйзамдарга ылайык, милдеттүү түрдө арыз ээсин жана Интернет тармагындагы сайттын же сайттын баракчасынын ээсин чакыруу менен, ыйгарым укуктуу мамлекеттик орган тарабынан камсыз кылынат.

5. Ыйгарым укуктуу мамлекеттик органдын чечими административдик иштер жана административдик жол-жоболор жөнүндө мыйзамдарга ылайык даттанылышы мүмкүн же сот тартибинде даттанылат.

6. Чечим даттанылган учурда, ыйгарым укуктуу мамлекеттик органдын чечимин аткаруу токтотулат.

7.  Анык эмес (жалган) маалыматты алып салуу тууралуу арызды кароонун тартиби жана арызга тиркелүүсү зарыл болгон документтердин тизмеги Кыргыз Республикасынын Министрлер Кабинети тарабынан аныкталат.



	4-берене. Маалыматтык ресурстардын ээлеринин укуктары жана милдеттери
1. Кыргыз Республикасынын интернет-мейкиндигинде жайгашкан сайттын жана (же) сайттын баракчасынын ээси төмөнкүлөргө милдеттүү:
1) жалган же анык эмес маалыматты жайылтуу үчүн Кыргыз Республикасынын интернет-мейкиндигиндеги сайтты же сайттын баракчасын пайдаланууга жол бербөөгө;
2) укуктары жана эркиндиктери бузулган жактар кайрылган учурдан тартып 24 сааттан кечиктирбестен бузууларды четтетүүгө.

2. Кыргыз Республикасынын интернет-мейкиндигиндеги сайттын жана (же) сайттын баракчасынын ээси ага билдирүүлөрдү жиберүү үчүн Интернет тармагындагы өзүнүн сайтына же сайттын баракчасына аты-жөнүн, электрондук дарегин жайгаштырууга милдеттүү.
3. Кыргыз Республикасынын интернет-мейкиндигиндеги сайттын жана (же) сайттын баракчасынын ээси жана пайдалануучу төмөнкүлөргө укуктуу:
1) анын пикири боюнча укуктары жана эркиндиктери чектелген жактардын далил-жүйөлөрү менен макул болбоого;
2) Интернет тармагындагы сайттын же сайттын баракчасынын ишин токтотууга багытталган иш-аракеттерди сот тартибинде талашууга;
3) инсандын ар-намысына жана кадыр-баркына шек келтирбеген же кемсинтпеген маалыматтарды эркин издөөгө, алууга, сактоого, пайдаланууга жана аларды оозеки, жазуу жүзүндө башка ыкмалар менен жайылтууга;
4) Интернет тармагындагы өзүнүн сайтына же сайттын баракчасына Интернет тармагынын башка пайдалануучуларынын инсандын ар-намысына жана кадыр-баркына шек келтирбеген жана кемсинтпеген тексттерди жана (же) башка материалдарды жайгаштырууга же жайгаштырууга жол берүүгө.

